                I Mövzu.Qafqaz tarixi üzrə əsas mənbələr
                                            P l a n :

1.Daş kitabələr və mixi yazılar.
2.Arxeoloji və etnoqrafik materialların əhəmiyyəti.

3.Antropologiya, numizmatika və linqvistika üzrə araşdırmaların mənbə kimi dəyəri.

4.Qafqaz tarixinin öyrənilməsi vəziyyəti.

5.Qafqaz tarixinin öyrənilməsinin müasir vəziyyəti.


Qafqaz tarixi üzrə mənbələri əhəmiyyətinə görə iki əsas qrupa bölmək məqsədəuyğundur: yazılı qaynaqlar və digər mənbələr: arxeoloji tədqiqatların nəticələri,etnoqrafik materiallar, antropoloji tədqiqatların nəticələri, etnoqra
fik materiallar,antropologiya,numizmatika,heraldika, linqvistika, geologiya və digər elmlərin nailiyyətləri.
           Yazələ mənbələrə mixi yazılar və daş kitabələr, antik müəlliflərin əsərləri, Bizans, Suriya və sasani qanyaqları, ərəb və fars dilində olan əsərlər, Avropa səyyah və diplomatlarının qeydləri və hesabatları, rus hərbçi və məmurlarının hesabat xarakterli yazıları, Rusiya işğallarından sonraya aid rəsmi sənədlər və statistik toplular və s. aiddir. Yazılı mənbələrin çox əhəmiyyətli bir hissəsini yerli dillərdə olan materiallar təşkil edir. Buraya tarixçi və coğrafiyaşünasların əsərləri, hökmdarların fərmanları, dastanlar və digər bədii ədəbiyyat nümunələri, həmçinin hüquqi aktlar və dini ədəbiyyat daxildir.
            Qayaüstü daş kitabələr və gil lövhələr üzərindəki mixi yazılar çox qısa və fraqmentar xarakter daşısalar da, özlərində əks etdirdikləri informasiyalar uzaq keçmişin bir çox qaranlq məsələlərini aydınlaşdırmaq üçün çox böyük əhəmiyyətə malikdir. Şumer, Akkad mixi yazıları e.ə. III-II minilliklərdə Qafqazda yaşamış tayfalar və tayfa birlikləri, Assuriya və Urartu kitabələri e. ə. II minilliyin sonu-I minilliyin ilk əsərlərində regionda yaranmış dövlət qurumları, bütövlükdə regionun etnik-siyasi mənzərəsi haqqında təsəvvür yaratmağa imkan vermişdir.Məsələn, Assuriya şahı I Tiqlatpalasara aid Dəclə çayı mənbəyi yaxınlığnda aşkar edilmiş mixi kitabədən e. ə. XII əsrdə Van gölü hövzəsində Nairi ölkəsinin yaranması, digər Assuriya hökmdarı II Adadnerariyə aid kitabədən Van ətrafında Urartu və Urmiya gölü sahilində Lullubi ölkələrinin varlığı haqqında, eləcə də bu ölkələrə Assuriya hökmdarlarının basqınları haqqında, Van gölü sahilində qaya üzərində aşkar edilmiş kitabədən Urartu hökmdarı II Sardurun(e. ə. 760-730-cu illər) Kulxa ölkəsinə hücum etməsi haqqında bilgi əldə edilmişdir.
              Assuriya və Urartu kitabələrinin tədqiqi və müasir dilllərə tərcüməsi sahəsində Q.A.Melikişvili,İ.M.Dyakonov, S.M.Qaşqayın xidmətləri böyük
dür. Adları çəkilən müəlliflər, həmçinin B.B.Piatrovski, İ.H.Əliyev, N.B.Aru
tunyan, E.A.Qrantovski və digər alimlər bu materiallar əsasında Qafqazın qədim tayfa birlikləri və dövlət qurumları haqqında maraqlı əsərlər yazmışlar. 
             Qafqaz tarixinin e.ə. I minilliyin ortalarından sonrakı dövrü haqqında antik mənbələrdən daha çox məlumatlar əxz etmək mümkündür. Bu baxımdan Herodotun”Tarix”əsəri xüsusilə böyük əhəmiyyətə malikdir. Bu əsərdə saspirlər(müasir Gürcüstanın cənub-şərqində yaşamış tayfalar), alarodilər(Van gölü hövzəsində yaşamış tayfalar), kaspilər və digər tayfalar haqqında, Qafqazda Midiya və əhəməni ağalığı haqqında çox dəyərli məlumatlar verilmişdir. Digər yunan müəllifi Ksenofont “Anabasis”əsərində e. ə. IV əsrin başlanğıcında Qafqazın cənub-qərb bölgələrində yaşayan tayfalar, o cümlədən ermənilər haqqında məlumat vermiş, onların yalançı və xəsis olmalarını qeyd etmişdir. Ksenofont həmçinin erməni vilayətində heç bir şəhər və ya qalaya rast gəlmədiyini, başqa sözlə, ermənilərin qonşularına nisbətən daha aşağı inkişaf səviyyəsində olmalarını xüsusi vurğulamışdır.
              E.ə. II əsrdə yaşamış Arrian Makedoniyalı İsgəndərin Şərqə yürüşü haqqında yazdığı 7 cildlik əsərdə Qafqazın o dövr tarixi haqqında maraqlı informasiyalar vermişdir.

              Qafqazın antik dövr tarixi haqqında daha geniş məlumata Strabonun(e.ə.64-cü  il-y.e.-nın 24-cü il)e.ə.7-ci ildə yazdığı “Coğrafiya“ əsərində rast gəlmək mümkündür.Kiçik Asiyanın Amasiya şəhərində anadan olmuş müəllif Qafqazın qədim sakinləri və dövlətləri haqqında Roma sərkərdələri Lukull, Q. Pompey və M.Antoninin Qafqaza yürüşlərində iştirak etmiş lefionerlərin məlumatlarından. Həmçinin, Makedoniyalı İsgəndərin və Selevki hökmdarı Nikatorun tapşırığı ilə Xəzər dənizi sahillərini tədqiq etmiş Heraklid (e.ə.323-cü il) və Patroklun(e. ə.283-cü il)hesabatlarından, Eratos
fen, Polibi və digər müəlliflərin əsərlərindən götürdüyü faktlar əsasında biд
gi vermişdir. Ona görə də, onun əsərindəki bir çox faktlar ziddiyyətlidir və çoxlu mübahisələr doğurmuşdur. Məsələn, müasir dövrdə antik dövr tarixi mütəxəssislərinin əksər hissəsinin qənaətinə görə, Strabonun İberiya və Albaniyanın dövlət quruluşu haqqında  məlumatları e. ə. I əsri deyil, daha əvvəlki dövrü əks etdirir.
            Erkən orta əsrlərdə yaşamış Qeysəriyyəli Prokopi, Aqafiya, Feofilakt Samokotta kimi Bizans müəllifləri öz əsərlərində Qafqazın qeyd olunan dövr tarixi haqqında xeyli qiymətli faktlardan bəhs etmişlər.

Qədim yunan, Roma, Bizans və Suriya müəlliflərinin Qafqaz haqqında məlumatlarının sistemləşdirilməsi, müasir dillərə tərcüməsi, araşdırılması, şərh edilməsi və bu mənbələr əsasında dövr üzrə dəyərli əsərlər yazılması istiqamətində V.V.Latışev, Q.A.Stratanovski, P. K.Juze, Z.İ.Yampolski

 N.V.Piqulevskaya, O.D.Lordkipanidze, S.T.Yeremyan, A.P.Novoseltsev,
F.Ə.Əliyev, K.Q.Əliyev böyük rol oynamışlar.
          Qafqazın qədim və erkən orta əsrlər dövrü tarixinin öyrənilməsində Şərq mənbələrinin:”Avesta”, Bisütun kitabəsi, Sasani dövrü qaynaqlarının əhəmiyyəti böyükdür. Qafqaz tarixinin orta yüzilliklər dövrünün öyrənilməsində ərəb mənbələrinin əhəmiyyəti olduqca böyükdür. Ərəb tarixçisi Ubeyd ibn Şəriyyə əl-Cürhumi ərəb işğalı ərəfəsində Qafqazın etnik mənzərəsi haqqında qiymətli məlumat vermiş, o cümlədən Azərbaycanın türk torpağı olduğunu qeyd etmişdir:Əl-Kufi(926-cı ildə ölmüşdür)”Kitab əl-fütuh”əsərində Qafqazın ərəblər işğalından bəhs etmişdir.Ət-Təbəri “Tarix ər-rəsul vəl-mülük”(“Peyğəmbərlərin və padşahların tarixi”)əsərində Qafqazın ərəblər tərəfindən işğalı və yerli xalqların ərəb ağalığına qarşı mübarizəsi, xüsusən də Xürrəmilər hərəkatı və Babək haqqında geniş məlumat vermişdir. Həmin dövrdə yaşamış digər ərəb müəllifi Əl-Bəlazuri “ Kitab fütuh -əl-buldan”(“Ölkələrin fəthi kitabı”)adlı əsərində Qafqazda ərəb işğalları və idarəçilik üsulu, vergilər, Azərbaycana və Dağıstana ərəb tayfalarının köçürülməsi məsələlərindən bəhs etmişdir. X əsr ərəb coğrafiyaşünası Əl-Məsudi Qafqaz haqqında yazmışdır:”Kabık dağı böyük dağdır, nəhəng ərazini əhatə edir,çoxlu dövlətləri və xalqları vardır”. O, Xəzər dənizinin qərb sahilləri boyunda yerləşən ölkələrə səyahət etmiş, öz şəxsi müşahidələri əsasında IX-X əsrlərdə bu regionda baş verən siyasi proseslər haqqında qiymətli bilgilər vermişdir. Daha sonrakı dövr haqqında ərəb tarixçisi İbn əl-Əsirin“Əl- kamil fit-tarix”əsərindən çeşidli məlumatlar əldə etmək mümkündür. Onun IX-XIII əsrlərdə, xüsusən də monqol yürüşləri ərəfəsində və ilk dövründə Qafqazda baş verən hadisələr haqqında məlumatları xüsusilə qiymətlidir. A.Y.Karçkovski, M.İ.Artamonov, P.K.Jüze, Z.M.Bünyadov, N.M. Vəlixanlı, S.T.Yeremyan, Ş.A.Mesixa və digər tədqiqatçılar ərəb dilində olan qaynaqlardan Qafqaz ölkələri ilə bağlı məlumatların araşdırılması sahəsində mühüm işlər görmüş, bu mənbələr əsasında qiymətli əsərlər yazmışlar.
                XI əsrdən etibarən fars dilli qaynaqlarda Qafqaz tarixi üzrə daha çox məlumatlara rast gəlmək mümkündür. Bunların içərisində Səlcuq dövlətinin yaranması və dövlət quruluşu və idarəçilik qaydaları haqqında Nizam-ül-mülkün”Siyasətnamə”, monqol yürüşləri və Elxani dövləti, Qazan xanın islahatları haqqında Fəzlullah Rəşidəddinin “Cami ət-təvarix”, XIV əsrdə Qafqazda baş verən hadisələr haqqında Həmdullah Qəzvininin”Nüz
hətül-qülub”, Səvəfi dövlətinin XVI əsr dövrü haqqında Həsəv bəy Rumlunun “Əhsən ət-təvarix”, İsgəndər bəy Münşinin”Tarixi aləmarayi Abbasi”, Parsadan Qorqicanidzenin”Gürcüstan tarixi” əsərləri xüsusi yer tutur. Bu mənbələrin araşdırılması və onlar əsasında sanballı tədqiqat əsərləri yazan müəlliflərdən V.V. Bartold, A.Y.Kırmski, V.F.Minorski,Ə.Ə.Əlizadə,
İ.P.Petruşevski,O.A.Əfəndiyev.A.A.Rəhmani,Q.M.Musəvi,Ş.F.Fərzəliyev,
A.D.Papazyan, K.Q.Tabatadze və V.S.Puturidzenin xidmətlərini xüsusi qeyd etmək lazımdır.
               Qafqazın qərb hissəsi orta yüzilliklərdə uzun müddət Osmanlı dövləti tərkibində qaldığı və bu region uğrunda Səfəvi imoeratorluğu ilə davamlı rəqabət apardığı üçün bu dövrün öyrənilməsində Osmanlı mənbələrinin böyük əhəmiyyəti vardır. Bu mənbələrə rəsmi sənədlər, maliyyə məmurlarının tərtib etdikləri müfəssəl dəftərlər, Övliya Çələbi və digər səyyahların əsərləri və s. aiddir.Bu qanyaqlarda siyasi,sosial-iqtisadi proseslərə, mədəni həyata dair çoxlu sayda dəyərli məlumatlar vardır. Bu məlumatlatın toplanması, araşdırılması, şərhi, eləcə də onlar əsasında Qafqaz və Azərbaycan tarixinin müvafiq dövrünə dair tədqiqat əsərləri yazılması sahəsində A.Y. Krımski, T.H.Nəcəfov, B.Əziz, Z.X. Bayramov böyük xidmət göstərmişlər.
                 Qafqazın orta yüzilliklər dövrünün öyrənilməsi üçün Qərbi Avropa qaynaqları:qərbli səyyah, tacir və elçilərin əsərləri, yol qeydləri və gündəlikləri də çox qiymətlidir. Bu mənbələr əsasən XIII əsrin ortalarından sonrakı dövr tarixini öyrənmək üçün dəyərli informasiyalarla zəngindir.Venesiyalı səyyahlar Marko Polo və Ambroco Kontarini, Kastiliya elçisi Klavixo, ingilis taciri Antoni Cenkinson, Venesiya elçisi V.Alessandri, alman səyyahı Adam Oleari, hollandiyalı Yan Streys və digər müəlliflər Qafqaz haqqında digər mənbələrdə rast gəlinməyən xeyli məlumatlar vermişlər. Avropa müəlliflərinin əsərlərindəki məlumatların toplanması, sistemləşdirilməsi və tədqiqi sahəsində M.A.Polievktov, S.P.Karpov, V.B.Şklovski,Ə.M.Şahmalıyev,Y.M.Mahmudov,Z.M.Həsənəliyev,A.B.Baxşəliyev böyük əmək sərf etmişlər.
               XVI əsrin ortalarından etibarən Rusiyanın Volqaboyunu işğal edib Xəzər dənizi sahillərinə çıxması və Qafqaz hüdudularına yaxınlaşması ilə əlaqədar rus dilində olan mənbələrdə Qafqaz regionu ilə bağlı məlumatlar artıb çoxalmağa başlayır. Xüsusən XVII-XVIII əsrlərdə rus səyyah və diplomatlarının, hərbçilərin Qafqazda baş verən ictimai-siyasi proseslər, sosial-iqtisadi vəziyyət haqqında çeşidli məlumatları böyük əhəmiyyətə malikdir. Bu haqda sənədlərin mühüm bir qismi”Qafqaz Arxeoqrafiya Komissiyasının aktları”adlı coxcildlik sənədlər toplusunda nəşr edilmişdir. 
             Mənbələrin çox əhəmiyyətli bir hissəsini yerli tarizi əsər və salnamələr təşkil edir. Qafqazın erkən orta əsrlər dövrü tarixi, xüsusən də regionun cənub-qərb hüdudlarında baş verən hadisələr haqqında erməni dili qaynaqlarda xeyli material vardır. Onların içərisində V əsrdə yaşamış Aqatangelin, Pavstos Buzandın, Eqişenin(Elişenin), VI əsr müəllifləri Lazar Perpetsinin və Movses Xorenatsinin əsərləri bu baxımdan xarakterikdir. “Ermənistan tarixi” adlı əsərində ən qədim ermənilərin mənşəyindən 428-ci ilə qədərki dövr əks olunmuş və tarixi faktlardan daha çox əfsanələrə yer vermişdir. Yepiskop Sobeosun və Ovxan Mamikonyanın əsərlərində isə ermənilərin və qonşu xalqların ərəb dövrü tarixinə aid xeyli fakt əks olunmuşdur. Erməni qaynaqlarında Qədim Albaniya və Atropatena haqqında məlumatların sistemləşdirilməsi və tədqiqi sahəsində T.M.Məmmədovun böyük xidməti olmuşdur.
                Gürcüstan tarixinə dair ən qədim yerli ilk mənbə“ Moksevay kartlisay”salnaməsidir. VII-VIII əsrlərdə tərtib edildiyi ehtimal edilən bu mənbədə sasani ağalığı dövrü, Kartli(Şərqi Gürcüstan) əhalisinin xristianlığı qəbul etməsi haqqında çox maraqlı bilgilər vardır. Gürcüstanda XI-XII əsrlərdə isə daha böyük bir salnamə-“Kartlis sxovreba”(“Gürcüstan tarixi”)tərtib edilmişdir. Burada gürcülərin ulu babası Tarqamasdan IV Davidin hakimiyyətinin sonuna qədərki dövr əks olunmuşdur. Bu mənbələri K.Kekelidze , Q. Melikişvili, O.Lordkipanidze, Q. Mamulia, S.Canaşia tədqiq etmiş və sübut etmişlər ki,tənqidi yanaşma yolu ilə bu toplulardan Gürcüstan tarixinə dair qiymətli faktlar üzə çıxarmaq mümkündür. Gürcü mənbələrində Azərbaycan tarixi üzrə faktların toplanıb nəşr edilməsində L.M.Meliksetbeko
vun mühüm xidmətləri olmuşdur.
                 Yerli mənbələrin əhəmiyyətli bir hissəsini dini ədəbiyyat və hüquq aktları təşkil edir. V əsrdə erməni, gürcü və alban əlifbalarının yaradılması və “ Bibliya”nın bu dillərə tərcüməsi(“Bibliya”nın alban dilinə tərcüməsi zəmanəmizə qədər gəlib çatmasa da, VIII əsr erməni müəllifi Levond (Gevond) bu haqda məlumat vermişdir)dini əsərlərin yazılmasına imkan verdi. Bu mənbələrdəki terminlər, ictimai quruluş haqqında süjetlər o dövrün ictimai-siyasi mənzərəsi haqqında müəyyən təsəvvürlər yaradır. Bəhs olunan dövrdə yerli kilsə məclislərinin sənədləri, qəbul etdikləri qanunlar da bu baxımdan əhəmiyyətlidir. Xüsusən də erməni dövləti çox erkən dövrdə müstəqilliyini itirdiyindən, erməni qriqoryan kilsəsi öz xüsusi vəziyyətindən, yəni Sasani dövləti daxilində yarımmüstəqil dini-ictimai təşkilat olmasından yararlanmışdır. Erməni kilsəsinin toplantılarında qəbul edilən sənədlər həm də siyasi xarakter daşımış, kilsə isə erməni cəmiyyətini birləşdirən və təmsil edən quruma çevrilmişdi. Bu qanunlar VIII əsrdə tərtib edilmiş”Kononagirk hayoş”adlı topluda saxlanmışdır.
             Albaniyada isə müstəqil dövlət daha uzun müddət mövcud olduğu üçün, burada kilsə qanunları həm də hökmdarların mənafeyini əks etdirmiş, kilsə də dövlətin himayəsində fəaliyyət göstərmişdi. Bu, alban hökmdarı III Vaçaqanın V əsrin sonunda verdiyi qərarlardan, Bərdə kilsə məclisinin qəbul etdiyi qanunlarından aydın görünür.
            Gürcüstanda erkən orta əsrlərdə qəbul edilmiş kilsə qanunları zəmanəmizə kimi çatmamışdır. Görünür ki, X əsrdə vahid gürcü dövləti yarandıqdan sonra hökmdar hakimiyyəti kilsə üzərində öz təsirini gücləndirdiyi üçün, məhkəmə proseslərində kilsə qanunları öz əhəmiyyətini itirmişdi.Ona görə də, bu qanunların saxlanmasına ehtiyac qalmamışdı. Bu dövrdə Gürcüstanda sculi(adət hüququ)əsas rol oynayırdı. XIII-XIV əsrlərdə onun yerini mülki hüquq aktları tutmağa başladı. Kveknis tsesi(ölkənin qanunu) sonrakı dövrdə hüququ aktların yaranmasında mühüm rol oynadı.
            Erməni cəmiyyətində isə orta yüzilliklər dövründə sovor(adət), karq hayranis(ata-baba qaydası) mövcud idi. Hətta Suraiyalı müəllif Efesli Yakov yazmışdır  ki, ermənilərin qədim zamanlardan qanunları olmamışdır. Erməni hüquq aktlarının əsas tədqiqatçısı X.Samvelyan da belə fikir irəli sürmüşdür ki, XII əsrə qədər erməni cəmiyyətində hüquq abidələri olmamışdır və ya bu haqda məlumatlar qalmamışdır.
           Gürcüstanda bu ölkənin tarixi ilə bağlı bütün mənbələr sovet dövründə sistemli, ardıcıl surətdə tərcümə edilmiş və “Georgika”adlı seriya üzrə nəşr olunmuşdur. Ermənistanda da sovet dövründə mənbələrin sistemli araşdırılması və tərcümə edilməsi sahəsində böyük iş görülmüşdür. “Xarici ölkələrin qaynaqları Ermənistan və ermənilər haqqında”adlı seriya ilə bütün mənbələr erməni dilində nəşr edilmişdir. Azərbaycanda isə ayrı-ayrı dövrlər üzrə mənbələrin əhəmiyyətli hissəsi sovet hakimiyyəti illərində rus, qismən də Azərbaycan dilonə tərcümə edilərək nəşr olunmuşdur.Bu baxımdan Bakı Dövlət Universiteti Azərbaycan tarixi kafedrasının kollektivi tərəfindən prof. S.S.Əlyarlının rəhbərliyi ilə tərtib edilmiş”Azərbaycan tarixi üzrə qaynaqlar”xüsusi qeyd edilməmişdir.Bununla belə, Azərbaycan tarixi üzrə bütün mənbələrin ardıcıl və sistemli şəkildə, seriya ilə nəşri sahəsində hələ çox iş görülməlidir. Şimali Qafqaz respublikalarında da mənbələrin araşdırılması və nəşri sahəsində də sovet dövründə əhəmiyyətli nailiyyətlər qazanılmışdır. Lakin bu respublikalarda da tarixi mənbələrin toplanması, obyektiv araşdırılması və nəşri istiqamətində səyləri artırmağa ehtiyac vardır.
              Qafqaz tarixinin ayrı-ayrı dövlətlərinin öyrənilməsi, bir çox problemlərin doğru-düzgün araşdırılması, faktların dəqiqləşdirilməsi üçün digər mənbələrin məlumatları da çox önəmlidir. Xüsusən də ibtidai icma dövrünün öyrənilməsi üçün başlıca olaraq arxeoloji tədqiqatların nəticələrindən istifadə olunur. Arxeoloji qazıntılar zamanı aşkar edilən əmək alətləri, silahlar, məişət əşyaları və digər maddi mədəniyyət nümunələri ən qədim çağlarda Qafqazda yaşamış insanların təsərrüfat həyatı, insan kollektivlərinin daxilində ictimai münasibətlər haqqında çox dəyərli bilgilər verir.Məsələn, arxeoloji tədqiqatlar Erkən Tunc dövründə Cənubi Qafqazda yaradılmış Kür-Araz mədəniyyəti, əkinçiliyin və sənətkarlığın yüksək inkişaf etməsi haqqında çox detallı məlumatlar əldə etməyə imkan yaradır. Lakin arxeoloji araşdırmaların məhdud cəhəti bu yüksək mədəniyyətin daşıyıcılarının kimliyi, hansı etnoslar tərəfindən yaradılması haqqında dəqiq bilgi verə bilməməsidir.
              Qafqazın qədim sakinlərinin etnik mənsubiyyəti haqqında müəyyən təsəvvürü etnoqrafik araşdırmalar yarada bilir.Qeyd etmək lazımdır ki, bu məsələ qafqazşünaslıqda daha çox dolaşdırılmış, yerli və gəlmə etnoslar məsələsu uzun müddət ərzində spekulyasiya mövzusu olmuşdur. Yazılı mənbələrdə, arxeoloji tədqiqatlarda bununla bağlı dərir informasiyaların son dərəcə az olması da müxtəlif fərziyyə və ehtimalların irəli sürülməsinə imkan yaratmışdır. Bu, çox ciddi problemin həllinə etnoqrafik materiallar yardım edə bilir. Çünki adət və ənənələr, xüsusən də toy və dəfn mərasimləri, məişət həyat ilə bağlı vərdişlər uzun əsrlər boyu çox az dəyişikliklərə uğramış, davamlı yaşadılmışdır. Ona görə də, Qafqaz xalqları haqqında etnoqrafik tədqiqatlar qədim və orta yüzilliklər dövrünün bir çox dolaşıq məsələlərini aydınlaşdırmağa, qədim tayfalar və dövlət qurumları haqqında daha dəqiq fikir söyləməyə imkan verir.
             Qafqazın qədim sakinləri ilə bağlı bir çox qaranlıq məqamlara antropoloji tədqiqatların nəticələri də aydınlıq gətirə bilir. Çünki, Qafqazın müxtəlif bölgələrindən çox qədim zamanlardan başlayaraq müxtəlif dövlərə aid çoxlu sayda insan qalıqları aşkar edilmişdir. Onların obyektiv antropoloji tədqiqi əsasında ən azı Erkən Tunc dövründən bu regionda hansı antropoloji tipin daşıyıcılarının davamlı yaşadığını müəyyənləşdirmək mümkündür. Məlum olduğu kimi, insanların xarici görünüşü, antropoloji xüsusiyyətləri minilliklər ərzində , demək olar ki, hər hansı bir dəyişikliyə uğramadan nəsildən nəslə keçir.
             Qafqazın qədim və orta əsrlər dövrü haqqında numizmatik materiallar da qiymətli mənbədir. Qafqaz regionunun müxtəlif guşələrindən aşkar edilən dəfinələrdəki sikkə nümunələrinin təhlili müxtəlif zamanlarda yaranmış dövlətlər, hakimiyyətdə olmuş sülalələr və hökmdarlar haqqında bir çox hallarda digər mənbələrdə rast gəlinməyən unikal informasiya əldə etməyə imkan verir.Y.A.Paxomov,Ə.M.Rəcəbli,M.A.Seyfəddini,T.S.Kutelia,X.A.Mu
şeqyan və digər müəlliflərin Azərbaycan, Gürcüstan, Ermənistan və digər ölkələrin numizmatikasına dair tədqiqatları böyük əhəmiyyətə malikdir.
               Linqvistika üzrə araşdırmalar qafqazın qədim sakinlərinin dil mənsubiyyəti, etnik yaxınlığn miqyası, yerli xalqların tarixi inkişafın müxtəlif mərhələlərində digər etnoslarla təmasları, mədəniyyətlərin qarşılıqlı təsiri məsələləri haqqında fikir və mülahizələri dəqiqləşdirməyə imkan verir. Qafqaz xalqlarının dillərinin öyrənilməsi istiqamətində T.Hacıyev, A.Şanidze, Q.A.Melikişvili, İ.M.Dyakonov, S.A.Starostin, M.Abeqyan və digər müəllif
lərin tədqiqatları bu baxımdan böyük əhəmiyyətə malikdir.
              Qafqaz tarixi haqqında müxtəlif mənbələrdəki məlumatların bütöv bir tam halında, obyektiv şəkildə araşdırılması regionun tarixi keçmişinin doğru-düzgün bərpasına imkan verir. Bu baxımdan, region tarixini tədqiq edənlərin qarşısında böyük, həm də çox çətin vəzifələr durur.
                Müasir Qafqazşünaslıqda belə hesab edilir ki, Qafqaz tarixinin yeni əsaslarla öyrənilməsi XVIII əsrin ikinci yarısından başlanmışdır. XVIII əsrin 80-ci illərində Moskva Universitetinin professoru Vaxuşti Baqrationi”Gürcüs
tan tarixi və coğrafiyası”adlı üç cildlik əsərini çap etdirmişdir. Bu əsərdə Gürcüstanın və qismən də qonşu bölgələrin tarixi qədim dövrdən etibarən ardıcıl şəkildə şərh edilmişdir. Erməni tədqiqatçısı Mikael Çamçan isə həmin dövrdə Venesiyada üç cildlik”Ermənistan tarixi”əsərini nəşr etdirilmişdir.Hər iki müəllif orta əsr gürcü və erməni tarixçilərindən fərqli olaraq tarixi hadisələrə daha əsaslı yanaşmış, tənqidi üsullardan istifadə etmişlər.
                Azərbaycan tarixşünaslığında isə bu missiyanı çox böyük müvəffəqiyyətlə Abbasqulu ağa Bakıxanov yerinə yetirmişdir. Onun”gülüstani-İrəm”əsərində Azərbaycanın və Dağıstanın tarixi müxtəlif mənbələr əsasında dövrlər üzrə araşdırılmışdır.Mirzə Kazımbəyin”Dərbənd
namə”əsəri də bu baxımdan qiymətlidir. M.Kazımbəy ümumi xarakter daşıyan bu əsərlə yanaşı,”Müridizm və şamil”, “ Bab və babilər”adlı konkret problemlərə həsr olunmuş tarixi əsərlər də yazmışdır.
               Qafqaz tarixinin ayrı-ayrı problemlərinin dərindən araşdırılması sahəsində  XIX əsrin sonu-XX əsrin başlanğıcında ciddi addımlar atıldı. Peterburq şərqşünaslıq məktəbinin görkəmli nümayəndəsi N.Y.Marr qədim gürcü və erməni yazılı mənbələrinin tədqiqi sahəsində böyük uğurlar qazandı. Bu məktəbin istedadlı davamçıları olan İ.A. Çavaxişvili”Qədim Gürcüstanın və Qədim Ermənistanın dövlət quruluşu”,N.G.Adons”Ermənistan Yustinianın dövründə”adlı fundamental əsərləri bu baxımdan dəyərli idi. Bu dövrdə Rəşid bəy ismyılov “ Müxtəsər Qafqaz tarixi”adlı əsəri ilə bütövlükdə Qafqaz regionu tarixinin ardıcıl şəkildə yazılması ənənəsinin başlanğıcını qoydu.
                Qeyd etmək lazımdır ki, məhz bu dövrdə ayrı-ayrı erməni müəllifləri tərəfindən Qafqaz tarixinin qədim dövrünün saxtalaşdırılması, qonşulara qarşı ərazi iddiaları irəli sürülməsi geniş miqyas almağa başlamışdı. Qafqazda uzun müddət yaşamış və yerli xalqları yaxından müşahidə etmiş rus publisisti B.L.Veliçko”Qafqaz. Rus məsələsi və taydalararası məsələlər” adlı əsərində İ.Emin, Xudobaşov, Q.Ezov, Q.Arsruni və digər erməni müəllifləri-

nin saxtakarlıqlarını, hər addımda tarixi faktları təhrif etmələrini hiddətlə qeyd etmişdi. O, belə təhriflə bariz nümunə kimi, erməni dini məktəblərində tədris edilən dərsliklərdə”paytaxtı Tiflis olan və ərazisi az qala Voronejə qədər çatan”Böyük Ermənistan”haqqında bəhs olunduğunu bildirmişdi. Görkəmli gürcü şairi və publisisti İ.Çavçavadze də”Erməni medrikləri və dilə gələn daşlar”adlı əsərində erməni”tarixçilərinin”yatanlarını hiddətlə ifşa etmişdi.
             Maraqlıdır ki, erməni ictimai dairələrində də belə kobud təhriflər pislənirdi.Məsələn,Bakıda 1906-cı ildə nəşr edilmiş”Erməni tarixi oçerkləri”
adlı əsərlə əlaqədar erməni bolşeviki Stepan Şaumyan yazmışdır:”Bizim tarixçilər Ermənistandan daim nə isə bütöv bir dövlət orqanizmi, ictimai orqanizm kimi bəhs edirlər. Oxucuda belə təsəvvür yaranır ki, guya qədim Ermənistan, məsələn Rusiya, Almaniya kimi müasir, bütöv dövlətlərə bənzəyirmiş. Lakin bu, tarixi həqiqətə uyğundurmu?Tarix o zaman nağıl olmaqdan, sadəcə əhvalat olmaqdan çıxıb, həqiqət olur ki, burada bəhs edilən hadisələr, tarixi şəxsiyyətlərin fəaliyyəti ciddi tənqidi şəkildə işıqlandırılsın, hadisələrin və insanların hərəkətlərində səbəbiyyət əlaqəsi və qanunauyğun
luq aşkara çıxarılsın...Onların...irs aldıqları”vətənpərvərlik”, keşiş təfəkkür tərzi ilə kifayətlənib sadəlövhcəsinə təkəbbürlənmək və köhnə nağıllara bəzək-düzək verib bunları oxucuya tarix kimi təqdim etməkdir”.

Qafqaz tarixinin sistemli və dərindən öyrənilməsi istiqamətində XX əsrin 20-30-cu illərində çöx böyük işlər görüldü. Keçmiş dövrdə baş verənlərin akademik araşdırılması üçün elmi mərkəzlər, elmi-tədqiqat institutları yaradıldı. Tarixi mənbələrin öyrənilməsi və nəşrinə diqqət artırıldı. Respublikaların və muxtar qurumların çoxcildlik tarixlərinin yazılmasına başlandı. Bu dövrdə həmçinin qədim və orta yüzilliklər dövrünün ayrı-ayrı problemlərinə həsr olunmuş əsərlər yazıldı. İ.Çavaxişvili etnogenez və tarixi etnoqrafiya üzrə, K.S.Kekelidze qədim gürcü ədəbiyyatı, V.V.Bartold Qafqazın sasani və ərəb dövrü, feodal münasibətlərinin yaranması, V.V.Stru
ve, İ.İ.Meşşaninov, S.N.Canaşia və A.Y.Manandyan qədim cəmiyyətlərin
yaranması və ictimai təbiəti, quldarlıq quruluşu ilə bağlı diskussiya doğuran monoqrafiyalar çap etdirdilər.Leo-Arakel Babaxanyan isə 30-cu illərin başlanğıcında çoxcildlik “Erməni tarixi”əsəri üzərində işi başa çatdırdı.
             K.S.Kekelidze Gürcüstanda qədim dövrün V əsrə qədər davam etməsini irəli sürmüş, feodalizm cəmiyyətini də mərhələlərə bölmüşdür. Onun fikrinə görə, V əsrdən X əsrin 80-ci illərinə kimi dövrü erkən feodalizm, X əsrin 80-ci illərinə kimi dövrü erkən feodalizm, X əsrin 80-ci illərindən XIII əsrin ikinci yarısına kimi olan dövrü inkişaf etmiş feodalizm, XIII əsrin ikinci yarısından XVI əsrə kimi feodal monarxiyasının süqutu dövrü kimi adlandırmaq gərəkdir. XVI əsrdən isə son feodalizm mərhələsinin başlandığını və XIX əsrin 30-cu illərinə qədər davam etdiyini, bu dövrdə gürcü ədəbiyyatının dirçəliş dövrü keçirdiyini qeyd etmişdir.
            30-cu illərdə sovet tarixşünaslığında Qədim Şərq cəmiyyətlərinin ictimai quruluşu məsələsi ətrafında ciddi mübahisələr gedirdi. Bu diskussiyanın sonunda V.V.Struvenin Qədim Şərq ölkələrinin hamısını quldar dövləti hesab etmək fikri əsas götürüldü və qədim cəmiyyətlərin tarixi inkişafının ümumi qanunauyğunluqlarını üzə çıxarıb tədqiq etmək səyləri çoxaldı. Sovet tarixşünaslığında V.V.Struvenin konsepsiyasına əsasən quldar

lıq quruluşu bütün erkən sinifli cəmiyyətlərin zəruri inkişaf mərhələsi hesab edilməyə başlandı. Bununla bağlı , İ.Cavaxişvili Gürcüstanda, X.Samvelyan Ermənistanda köləliyin olması haqqında bəhs etməyə başladılar. Lakin heç bir tədqiqatçı Qafqazda qədim dövrdə quldarlığın hökmran olmasını irəli sürüb əsaslandıra bilmədi. İ.Cavaxişvili isə ilkin mənbələrin məlumatlarını təhlil etməklə belə bir mülahizə irəli sürdü ki, Gürcüstanda qədim və erkən orta əsrlərdə köləlik mövcud olsa da, qul heç bir zaman əsas istismar obyekti olmamışdır.

XX əsrin 40-50-ci illərində tzrixi tədqiqatların səviyyəsinin daha da yüksəlməsi ilə yanaşı, sovet ideologiyasının təzyiqinin artması müşahidə edilirdi. Bu, həmin dövrdə işıq üzü görən coxcildlik”Gürcüstan tarixi” və “Er

məni xalqının tarixi”kimi nəşrlərdə aydın görünürdü. İ.A.Hüseynovun rəhbərliyi altnda Azərbaycan alimlərinin hazırladıqları üçcildlik “Azərbaycan tarixi”nin birinci cildi də çoxsaylı yoxlamalardan və düzəlişlərdən sonra yalnız 1958-ci ildə çap edilə bildi.
            Bəhs olunan dövrdə Qafqazda qədim və orta yüzilliklərdə mövcud olmuş dövlətlərin ictimai təbiəti ilə bağlı diskussiyalar davam etdirilirdi. 40-cı illərdə S.N.Canaşia qədim gürcü cəmiyyətlərinin quldar xarakteri daşımasını irəli sürdü. Onun fikrincə, bu quruluş IV əsrə kimi davam etmiş və bu zaman

dan etibarən feodalizmə keçid baş vermişdir. Bu dövrdə S.T.Yeremyan da qədim erməni cəmiyyətində quldarlq quruluşunun hakim olmasını müxtəlif xarakterli faktik materiallara istinad etməklə əsaslandırmağa cəhd göstərdi. Onun bu mövqeyi 40-50-ci illərdə nəşr edilən ümumi xarakterli əsərlərdə bütün Cənubi Qafqaz üçün əsas götürüldü. Azərbaycan tarixinin bu dövrdə işıq üzü görən birinci cildində də Qədim Albaniyada quldarlığın olması, lakin məhdud xarakter daşıması öz əksini tapmışdır.
              50-ci illərdə həmçinin Şimali Qafqazdakı muxtar respublikaların ikicildlik tarixi oçerkləri nəşr edildi. Bu nəşrlərdə Qafqazın türk, müsəlman xalqlarının etnik mənşəyi qəsdən dolaşdırılmış, Rusiyanın regionu işğal etməsi könüllü birləşmə kimi təqdim edilmiş, çarizmin müstəmləkəçilik siyasəti ört-basdır edilmiş, əksinə diyarın mənimsənilməsi tədbirləri”böyük rus xalqının mədəni missiyası”kimi qələmə verilmişdir.

              60-80-ci illərdə Gürcüstan və Ermənistanda müvafiq elmi-tədqiqat institutları tərəfindən yeni, daha dərin araşdırmalara əsaslanan çoxcildlik tarixlər hazırlanıb nəşr edildi. Azərbaycanda da Tarix institutunun kollektivi tərəfindən yeddicildlik hazırlandı, lakin onun nəşri 90-cı illərin sonunda mümkün oldu. 60-cı illərdə həmçinin dövrcildlik ”Dağıstan tarixi” işıq üzü gördü. 80-ci illərin sonunda isə Moskva və Leninqrad alimlərinin səyi ilə ”Şi
mali Qafqaz xalqlarının tarixi”adlı ümumiləşdirilmiş əsərin ilk iki cildi çap olundu.

           Sovet hakimiyyəti illərində Cənubi Qafqazın ortaq tarixini yazmaq üçün bir sıra təşəbbüslər olsa da, bu cəhdlər uğurla nəticələnmədi. Çünki, xüsusən qədim və orta yüzilliklər dövründə Qafqazda baş verən etno-siyasi proseslər, yaranmış dövlətlər, onların hüdudları haqqında gürcü və erməni tədqiqatçıları öz əsərlərində tarixi reallığa uyğun olmayan iddialar irəli sürməklə müştərək çalışmaları əslində mümkünsüz hala gətirmişdilər. Eyni zamanda bu dövrdə Qafqazın qədim və orta əsrlər dövrünün ictimai quruluşu haqqında diskussiyalar da davam etməkdə idi.

